
ΠΑΡΑΣΚΕΥΗ 26 ΙΟΥΛΙΟΥ 2024 
Μνήμη τῶν ἁγίων ἱερομαρτύρων Ἑρμολάου, Ἑρμίπ-

που καὶ Ἑρμοκράτους (†305)· καὶ τῆς ἁγίας ὁσιο-

μάρτυρος Παρασκευῆς (†161). 

Ἀκολουθία ἰσχύουσα αἰωνίως,  

πλὴν Κυριακῆς καὶ προκειμένου ἑσπερινοῦ. 
*  

26. Παρασκευή. † Παρασκευῆς ὁσιομάρτυρος (β΄ αἰ.), Ἑρμο λάου 

ἱερομάρτυρος (†305). 
Ἡ ἀκολουθία τοῦ Μηναίου ψάλλεται ἑορτάσιμος, ἄνευ Παρακλητικῆς. Εἰς τὸν 

ἑσπερινὸν γίνεται εἴσοδος, εἰς δὲ τὰ ἀπόστιχα μετὰ τὸ δοξαστικόν, Καὶ νῦν, 

.Θεοτόκε, σὺ εἶ ἡ ἄμπελος... μετὰ τῆς ἀθληφόρου. (Παρακλητική, ἦχ. πλ. β΄, 
Τετάρτῃ ἑσπέρας). Ἀπολυτίκιον μόνον τῆς ἁγίας .Τὴν σπουδήν σου. εἰς μὲν 

τὸν ἑσπερινὸν καὶ μετὰ τὴν μεγάλην δοξολογίαν ἅπαξ, εἰς δὲ τὸ .Θεὸς Κύριος. 

δίς (μετὰ τοῦ Δόξα), καὶ θεοτοκίον .Τοῦ Γαβριὴλ φθεγξαμένου σοι.. Εἰς τὸν 
ὄρθρον, κανόνες ὁ μικρὸς παρακλητικὸς τῆς Θεοτόκου καὶ οἱ δύο τοῦ 

Μηναίου· καταβασίαι .Ἀνοίξω τὸ στόμα μου.. Εἰς τὴν λειτουργίαν, κοντάκιον 

.Προστασία.· προκείμενον καὶ ἀλληλουιάριον μαρτυρικά (25 Νοεμβρίου)· 
Ἀπόστολος: τῆς ἁγίας, Πέμπτης ιε΄ ἑβδ. ἐπιστολῶν, .Πρὸ τοῦ ἐλθεῖν τὴν 

πίστιν. (Γαλ. γ΄ 23-δ΄ 5)· Εὐαγγέλιον: ὁμοίως, Δευτέρας ιε΄ ἑβδ. Ματθαίου, 

.Ἠκολούθει τῷ Ἰησοῦ ὄχλος πολύς. (Μρ. ε΄ 24-34)· κοινωνικὸν .Εἰς 
μνημόσυνον.. 

*  

ΕΝΑΡΞΙΣ - ΠΡΟΟΙΜΙΑΚΟΣ ΨΑΛΜΟΣ 

Ὁ ἱερεύς· Εὐλογητὸς ὁ Θεὸς ἡμῶν, πάντοτε, 

νῦν καὶ ἀεὶ καὶ εἰς τοὺς αἰῶνας τῶν αἰώνων. 

Ὁ χορός· Ἀμήν. 
Καὶ ἄρχεται ὁ ἀναγνώστης ἀναγινώσκων τὸν προοιμιακὸν 

ψαλμόν, λέγων οὕτω· 

Δεῦτε, προσκυνήσωμεν καὶ προσπέσωμεν 

τῷ Βασιλεῖ ἡμῶν Θεῷ. 

Δεῦτε, προσκυνήσωμεν καὶ προσπέσωμεν 

Χριστῷ τῷ Βασιλεῖ ἡμῶν Θεῷ. 

Δεῦτε, προσκυνήσωμεν καὶ προσπέσωμεν 

αὐτῷ, Χριστῷ τῷ Βασιλεῖ καὶ Θεῷ ἡμῶν. 
Ψαλμὸς ργ´ (103). 

Εὐλόγει, ἡ ψυχή μου, τὸν Κύριον· Κύριε ὁ 

Θεός μου, ἐμεγαλύνθης σφόδρα. 

Ἐξομολόγησιν καὶ μεγαλοπρέπειαν 

ἐνεδύσω, ἀναβαλλόμενος φῶς ὡς ἱμάτιον. 

Ἐκτείνων τὸν οὐρανὸν ὡσεὶ δέῤῥιν, ὁ στεγά-

ζων ἐν ὕδασι τὰ ὑπερῷα αὐτοῦ. 

Ὁ τιθεὶς νέφη τὴν ἐπίβασιν αὐτοῦ, ὁ περιπα-

τῶν ἐπὶ πτερύγων ἀνέμων. 

Ὁ ποιῶν τοὺς Ἀγγέλους αὐτοῦ πνεύματα, 

καὶ τοὺς λειτουργοὺς αὐτοῦ πυρὸς φλόγα. 

Ὁ θεμελιῶν τὴν γῆν ἐπὶ τὴν ἀσφάλειαν αὐ-

τῆς, οὐ κλιθήσεται εἰς τὸν αἰῶνα τοῦ αἰῶνος. 

Ἄβυσσος ὡς ἱμάτιον τὸ περιβόλαιον αὐτοῦ, 

ἐπὶ τῶν ὀρέων στήσονται ὕδατα. 

Ἀπὸ ἐπιτιμήσεώς σου φεύξονται, ἀπὸ φωνῆς 

βροντῆς σου δειλιάσουσιν. 

Ἀναβαίνουσιν ὄρη, καὶ καταβαίνουσι πεδία 

εἰς τὸν τόπον, ὃν ἐθεμελίωσας αὐτά. 

Ὅριον ἔθου, ὃ οὐ παρελεύσονται, οὐδὲ ἐπι-

στρέψουσι καλῦψαι τὴν γῆν. 

Ὁ ἐξαποστέλλων πηγὰς ἐν φάραγξιν, ἀναμέ-

σον τῶν ὀρέων διελεύσονται ὕδατα. 

Ποτιοῦσι πάντα τὰ θηρία τοῦ ἀγροῦ, 

προσδέξονται ὄναγροι εἰς δίψαν αὐτῶν. 

Ἐπ᾿ αὐτὰ τὰ πετεινὰ τοῦ οὐρανοῦ κατασκη-

νώσει· ἐκ μέσου τῶν πετρῶν δώσουσι 

φωνήν. 

Ποτίζων ὄρη ἐκ τῶν ὑπερῴων αὐτοῦ· ἀπὸ 

καρποῦ τῶν ἔργων σου χορτασθήσεται ἡ γῆ. 

Ὁ ἐξανατέλλων χόρτον τοῖς κτήνεσι, καὶ 

χλόην τῇ δουλείᾳ τῶν ἀνθρώπων. 

Τοῦ ἐξαγαγεῖν ἄρτον ἐκ τῆς γῆς, καὶ οἶνος 

εὐφραίνει καρδίαν ἀνθρώπου. 

Τοῦ ἱλαρῦναι πρόσωπον ἐν ἐλαίῳ· καὶ ἄρτος 

καρδίαν ἀνθρώπου στηρίζει. 

Χορτασθήσονται τὰ ξύλα τοῦ πεδίου, αἱ κέ-

δροι τοῦ Λιβάνου ἃς ἐφύτευσας. 

Ἐκεῖ στρουθία ἐννοσσεύσουσι, τοῦ ἐρωδιοῦ 

ἡ κατοικία ἡγεῖται αὐτῶν. 

Ὄρη τὰ ὑψηλὰ ταῖς ἐλάφοις, πέτρα καταφυ-

γὴ τοῖς λαγωοῖς. 

Ἐποίησε σελήνην εἰς καιρούς· ὁ ἥλιος ἔγνω 

τὴν δύσιν αὐτοῦ. 

Ἔθου σκότος, καὶ ἐγένετο νύξ· ἐν αὐτῇ διε-

λεύσονται πάντα τὰ θηρία τοῦ δρυμοῦ. 

Σκύμνοι ὠρυόμενοι τοῦ ἁρπάσαι, καὶ 

ζητῆσαι παρὰ τῷ Θεῷ βρῶσιν αὐτοῖς. 

Ἀνέτειλεν ὁ ἥλιος, καὶ συνήχθησαν, καὶ εἰς 

τὰς μάνδρας αὐτῶν κοιτασθήσονται. 

Ἐξελεύσεται ἄνθρωπος ἐπὶ τὸ ἔργον αὐτοῦ, 

καὶ ἐπὶ τὴν ἐργασίαν αὐτοῦ ἕως ἑσπέρας. 

Ὡς ἐμεγαλύνθη τὰ ἔργα σου, Κύριε· πάντα 

ἐν σοφίᾳ ἐποίησας· ἐπληρώθη ἡ γῆ τῆς 

κτίσεώς σου. 

Αὕτη ἡ θάλασσα ἡ μεγάλη καὶ εὐρύχωρος· ἐ-

κεῖ ἑρπετά, ὧν οὐκ ἔστιν ἀριθμός, ζῷα μικρὰ 

μετὰ μεγάλων. 

Ἐκεῖ πλοῖα διαπορεύονται· δράκων οὗτος, 

ὃν ἔπλασας ἐμπαίζειν αὐτῇ. 

Πάντα πρὸς σὲ προσδοκῶσι, δοῦναι τὴν τρο-

φὴν αὐτῶν εἰς εὔκαιρον. Δόντος σου αὐτοῖς, 

συλλέξουσιν. 

Ἀνοίξαντός σου τὴν χεῖρα, τὰ σύμπαντα 

πλησθήσονται χρηστότητος· ἀποστρέψαντος 

δέ σου τὸ πρόσωπον, ταραχθήσονται. 



Ἀντανελεῖς τὸ πνεῦμα αὐτῶν, καὶ ἐκλείψου-

σι, καὶ εἰς τὸν χοῦν αὐτῶν ἐπιστρέψουσιν. 

Ἐξαποστελεῖς τὸ πνεῦμά σου, καὶ 

κτισθήσονται, καὶ ἀνακαινιεῖς τὸ πρόσωπον 

τῆς γῆς. 

Ἤτω ἡ δόξα Κυρίου εἰς τοὺς αἰῶνας· 

εὐφρανθήσεται Κύριος ἐπὶ τοῖς ἔργοις αὐτοῦ. 

Ὁ ἐπιβλέπων ἐπὶ τὴν γῆν, καὶ ποιῶν αὐτὴν 

τρέμειν· ὁ ἁπτόμενος τῶν ὀρέων καὶ καπνί-

ζονται. 

ᾌσω τῷ Κυρίῳ ἐν τῇ ζωῇ μου, ψαλῶ τῷ 

Θεῷ μου ἕως ὑπάρχω. 

Ἡδυνθείη αὐτῷ ἡ διαλογή μου, ἐγὼ δὲ εὐ-

φρανθήσομαι ἐπὶ τῷ Κυρίῳ. 

Ἐκλείποιεν ἁμαρτωλοὶ ἀπὸ τῆς γῆς, καὶ ἄνο-

μοι, ὥστε μὴ ὑπάρχειν αὐτούς. 

Εὐλόγει, ἡ ψυχή μου, τὸν Κύριον. 
Καὶ πάλιν. 

Ὁ ἥλιος ἔγνω τὴν δύσιν αὐτοῦ· ἔθου σκότος, 

καὶ ἐγένετο νύξ. 

Ὡς ἐμεγαλύνθη τὰ ἔργα σου, Κύριε· πάντα 

ἐν σοφίᾳ ἐποίησας. 

Δόξα Πατρὶ καὶ Υἱῷ καὶ ἁγίῳ Πνεύματι. 

Καὶ νῦν καὶ ἀεὶ καὶ εἰς τοὺς αἰῶνας τῶν 

αἰώνων. Ἀμήν. 

Ἀλληλούϊα, ἀλληλούϊα, ἀλληλούϊα· δόξα σοι, 

ὁ Θεός. (ἐκ γ´)   Ἡ ἐλπὶς ἡμῶν, Κύριε, δόξα σοι. 

Εἶτα, Συναπτὴ μεγάλη ὑπὸ τοῦ Διακόνου. 
*  

ΤΑ ΕΙΡΗΝΙΚΑ 
Πληρωθέντος τοῦ προοιμιακοῦ ψαλμοῦ, ὁ ἱερεὺς λέγει ἐνώπιον τῆς ἁγίας 

Τραπέζης τὰ εἰρηνικά, τοῦ χοροῦ ψάλλοντος μεθ᾿ ἑκάστην δέησιν τὸ 

Κύριε, ἐλέησον. 
Ἐν εἰρήνῃ τοῦ Κυρίου δεηθῶμεν. 

Ὑπὲρ τῆς ἄνωθεν εἰρήνης καὶ τῆς σωτηρίας τῶν ψυχῶν 

ἡμῶν τοῦ Κυρίου δεηθῶμεν. 

Ὑπὲρ τῆς εἰρήνης τοῦ σύμπαντος κόσμου, εὐσταθείας τῶν 

ἁγίων τοῦ Θεοῦ Ἐκκλησιῶν καὶ τῆς τῶν πάντων ἑνώσεως 

τοῦ Κυρίου δεηθῶμεν. 

Ὑπὲρ τοῦ ἁγίου οἴκου τούτου καὶ τῶν μετὰ πίστεως, 

εὐλαβείας καὶ φόβου Θεοῦ εἰσιόντων ἐν αὐτῷ τοῦ Κυρίου 

δεηθῶμεν. 

Ὑπὲρ τοῦ πατρός και ἀρχιεπισκόπου ἡμῶν (Δεινός), τοῦ 

τιμίου πρεσβυτερίου, τῆς ἐν Χριστῷ διακονίας, παντὸς τοῦ 

κλήρου καὶ τοῦ λαοῦ τοῦ Κυρίου δεηθῶμεν. 

Ὑπὲρ τοῦ εὐσεβοῦς ἡμῶν ἔθνους, πάσης ἀρχῆς καὶ 

ἐξουσίας ἐν αὐτῷ καὶ τοῦ κατὰ ξηράν, θάλασσαν καὶ ἀέρα 

φιλοχρίστου ἡμῶν στρατοῦ τοῦ Κυρίου δεηθῶμεν. 

Ὑπὲρ τῆς πόλεως και ενορίας ταύτης, πάσης πόλεως καὶ 

χώρας καὶ τῶν πίστει οἰκούντων ἐν αὐταῖς τοῦ Κυρίου 

δεηθῶμεν. 

Ὑπὲρ εὐκρασίας ἀέρων, εὐφορίας τῶν καρπῶν τῆς γῆς καὶ 

καιρῶν εἰρηνικῶν τοῦ Κυρίου δεηθῶμεν. 

Ὑπὲρ πλεόντων, ὁδοιπορούντων, νοσούντων, καμνόντων, 

αἰχμαλώτων καὶ τῆς σωτηρίας αὐτῶν τοῦ Κυρίου 

δεηθῶμεν. 

Ὑπὲρ τοῦ ῥυσθῆναι ἡμᾶς ἀπὸ πάσης θλίψεως, ὀργῆς, 

κινδύνου καὶ ἀνάγκης τοῦ Κυρίου δεηθῶμεν. 

Ἀντιλαβοῦ, σῶσον, ἐλέησον καὶ διαφύλαξον ἡμᾶς, ὁ Θεός, 

τῇ σῇ χάριτι. 

Τῆς παναγίας, ἀχράντου, ὑπερευλογημένης, ἐνδόξου, 

δεσποίνης ἡμῶν, Θεοτόκου καὶ ἀειπαρθένου Μαρίας 

(Ὑπεραγία Θεοτόκε σῶσον ἡμἁς) μετὰ πάντων 

τῶν ἁγίων μνημονεύσαντες, ἑαυτοὺς καὶ ἀλλήλους καὶ 

πᾶσαν τὴν ζωὴν ἡμῶν Χριστῷ τῷ Θεῷ παραθώμεθα. 

Ὁ χορός· Σοί, Κύριε. 

Ὁ ἱερεὺς ἐκφώνως· 

Ὅτι πρέπει σοι πᾶσα δόξα, τιμὴ καὶ προσκύνησις, τῷ 

Πατρὶ καὶ τῷ Υἱῷ καὶ τῷ ἁγίῳ Πνεύματι, νῦν καὶ ἀεὶ καὶ 

εἰς τοὺς αἰῶνας τῶν αἰώνων. 
Ὁ χορός· Ἀμήν. 

*  

ΟΙ ΕΠΙΛΥΧΝΙΟΙ ΨΑΛΜΟΙ 

Ψαλμὸς ρμ´ (140).     Ἦχος  πλ. δ΄ 

Κύριε, ἐκέκραξα πρὸς σέ, εἰσάκουσόν μου· 

εἰσάκουσόν μου, Κύριε. Κύριε, ἐκέκραξα 

πρὸς σέ, εἰσάκουσόν μου· πρόσχες τῇ φω-

νῇ τῆς δεήσεώς μου ἐν τῷ κεκραγέναι με 

πρὸς σέ. Εἰσάκουσόν μου, Κύριε. 

Κατευθυνθήτω ἡ προσευχή μου ὡς θυμία-

μα ἐνώπιόν σου, ἔπαρσις τῶν χειρῶν μου 

θυσία ἑσπερινή. Εἰσάκουσόν μου, Κύριε. 

Θοῦ, Κύριε, φυλακὴν τῷ στόματί μου, καὶ 

θύραν περιοχῆς περὶ τὰ χείλη μου. 

Μὴ ἐκκλίνῃς τὴν καρδίαν μου εἰς λόγους πο-

νηρίας, τοῦ προφασίζεσθαι προφάσεις ἐν ἁ-

μαρτίαις, 

Σὺν ἀνθρώποις ἐργαζομένοις τὴν ἀνομίαν, 

καὶ οὐ μὴ συνδυάσω μετὰ τῶν ἐκλεκτῶν 

αὐτῶν. 

Παιδεύσει με δίκαιος ἐν ἐλέει καὶ ἐλέγξει με, 

ἔλαιον δὲ ἁμαρτωλοῦ μὴ λιπανάτω τὴν κεφα-

λήν μου. 

Ὅτι ἔτι καὶ ἡ προσευχή μου ἐν ταῖς εὐδο-

κίαις αὐτῶν· κατεπόθησαν ἐχόμενα πέ-

τρας οἱ κριταὶ αὐτῶν. 

Ἀκούσονται τὰ ῥήματά μου, ὅτι ἡδύνθησαν· 

ὡσεὶ πάχος γῆς ἐρράγη ἐπὶ τῆς γῆς, διεσκορ-

πίσθη τὰ ὀστᾶ αὐτῶν παρὰ τὸν ᾅδην. 

Ὅτι πρὸς σέ, Κύριε Κύριε, οἱ ὀφθαλμοί 

μου· ἐπὶ σοὶ ἤλπισα, μὴ ἀντανέλῃς τὴν ψυ-

χήν μου. 



Φύλαξόν με ἀπὸ παγίδος, ἧς συνεστήσαντό 

μοι, καὶ ἀπὸ σκανδάλων τῶν ἐργαζομένων 

τὴν ἀνομίαν. 

Πεσοῦνται ἐν ἀμφιβλήστρῳ αὐτῶν οἱ ἁ-

μαρτωλοί· κατὰ μόνας εἰμὶ ἐγώ, ἕως ἂν 

παρέλθω. 
Ψαλμὸς ρμα´ (141). 

Φωνῇ μου πρὸς Κύριον ἐκέκραξα, φωνῇ μου 

πρὸς Κύριον ἐδεήθην. 

Ἐκχεῶ ἐνώπιον αὐτοῦ τὴν δέησίν μου, τὴν 

θλῖψίν μου ἐνώπιον αὐτοῦ ἀπαγγελῶ. 

Ἐν τῷ ἐκλείπειν ἐξ ἐμοῦ τὸ πνεῦμά μου, καὶ 

σὺ ἔγνως τὰς τρίβους μου. 

Ἐν ὁδῷ ταύτῃ, ᾗ ἐπορευόμην, ἔκρυψαν 

παγίδα μοι. 

Κατενόουν εἰς τὰ δεξιὰ καὶ ἐπέβλεπον, καὶ 

οὐκ ἦν ὁ ἐπιγινώσκων με. 

Ἀπώλετο φυγὴ ἀπ᾿ ἐμοῦ, καὶ οὐκ ἔστιν ὁ 

ἐκζητῶν τὴν ψυχήν μου. 

Ἐκέκραξα πρὸς σέ, Κύριε· εἶπα· Σὺ εἶ ἡ ἐλπίς 

μου, μερίς μου εἶ, ἐν γῇ ζώντων. 

Πρόσχες πρὸς τὴν δέησίν μου, ὅτι ἐταπει-

νώθην σφόδρα. 

Ῥῦσαί με ἐκ τῶν καταδιωκόντων με, ὅτι ἐ-

κραταιώθησαν ὑπὲρ ἐμέ. 

Ἐξάγαγε ἐκ φυλακῆς τὴν ψυχήν μου τοῦ ἐ-

ξομολογήσασθαι τῷ ὀνόματί σου. 

Ἐμὲ ὑπομενοῦσι δίκαιοι, ἕως οὗ ἀνταποδῷς 

μοι. 
Ψαλμὸς ρκθ´ (129). 

Ἐκ βαθέων ἐκέκραξά σοι, Κύριε· Κύριε, 

εἰσάκουσον τῆς φωνῆς μου. 

Γενηθήτω τὰ ὦτά σου προσέχοντα εἰς τὴν 

φωνὴν τῆς δεήσεώς μου. 

Ἦχος πλ. δ´. 
Ἱστῶμεν Στίχους Ϛ´ καὶ ψάλλομεν Στιχηρὰ Προσόμοια ἐκ τοῦ Μηναίου. 

Προσόμοια τῶν Ἁγίων. 

Ἦχος πλ. δ´. Ὢ τοῦ παραδόξου θαύματος. 
Στίχ. Ἐὰν ἀνομίας παρατηρήσῃς, Κύριε Κύριε, τίς ὑ-

ποστήσεται; ὅτι παρὰ σοὶ ὁ ἱλασμός ἐστιν. 

Μάρτυς ἀθλητὰ Ἑρμόλαε, ἱερωτάτην ζωήν, 

ἱερῶς ἐπεπόθησας, ἱερεὺς γενόμενος, Ἰησοῦ 

Παντοκράτορος· καὶ ἀνιέρου σκοτασμοῦ ἔ-

σωσας, σεπτοῖς σου λόγοις λαοὺς ἐν χάριτι· 

καὶ μεταβέβηκας, πρὸς τὰ ὑπερκόσμια, τῶν 

ἀθλητῶν, αἵματι λουσάμενος, θεομακάριστε. 

Στίχ. Ἕνεκεν τοῦ ὀνόματός σου ὑπέμεινά σε, 

Κύριε· ὑπέμεινεν ἡ ψυχή μου εἰς τὸν λόγον 

σου, ἤλπισεν ἡ ψυχή μου ἐπὶ τὸν Κύριον. 

Μάρτυς ἀθλητὰ Ἑρμόλαε, διὰ τὸν φόβον πο-

τέ, τῶν ἀνόμων κρυπτόμενος, φανεροῖς γη-

θόμενος, κεκρυμμένον μυστήριον, τῷ ἀθλο-

φόρῳ Παντελεήμονι, τῆς εὐσεβείας καὶ ἐπι-

γνώσεως· καὶ φανερούμενος, θνήσκεις προ-

θυμότατα, διὰ Χριστόν, τὸν δι᾿ ἀγαθότητα, 

παθεῖν ἑλόμενον. 

Στίχ. Ἀπὸ φυλακῆς πρωΐας μέχρι νυκτός, ἀπὸ 

φυλακῆς πρωΐας ἐλπισάτω Ἰσραὴλ ἐπὶ τὸν 

Κύριον. 

Ἕρμιππόν τε καὶ Ἑρμόλαον, καὶ Ἑρμοκρά-

την πιστῶς, τοῦ Κυρίου τοὺς Μάρτυρας, 

θαυμαστῶς ἀθλήσαντας, καὶ τὸν δόλιον κτεί-

ναντας, καὶ λουσαμένους λουτρὸν μηδέποτε, 

δευτέροις ῥύποις ἐπιθολούμενον, ἀνευφημή-

σωμεν, ἱερῶς δοξάζοντες, καὶ τὴν αὐτῶν, 

μνήμην ἑορτάζοντες, πανηγυρίσωμεν. 

Ἢ τὰ ἑξῆς τρία ἐκ τῆς φυλλάδος τῆς ἁγίας· 

Ἦχος α´. Τῶν οὐρανίων ταγμάτων. 

Στίχ. Ἐὰν ἀνομίας παρατηρήσῃς, Κύριε Κύριε, 

τίς ὑποστήσεται; ὅτι παρὰ σοὶ ὁ ἱλασμός ἐστιν. 

Παρασκευῆς τῆς παρθένου, τὴν μνήμην σή-

μερον, ἐν ἐτησίοις ὕμνοις, ἑορτάσωμεν πάν-

τες, φιλέορτοι ἐνδόξως, ἥτις Χριστῷ τῷ Κυ-

ρίῳ παρίσταται, ἐκδυσωποῦσα ἀπαύστως ὑ-

πὲρ ἡμῶν, τῶν ἐκ πόθου εὐφημούντων αὐ-

τήν. 

Στίχ. Ἕνεκεν τοῦ ὀνόματός σου ὑπέμεινά σε, 

Κύριε· ὑπέμεινεν ἡ ψυχή μου εἰς τὸν λόγον 

σου, ἤλπισεν ἡ ψυχή μου ἐπὶ τὸν Κύριον. 

Μαρτυρικὴν προστασίαν, πρὸς τὸν Νυμφίον 

σου, σὺ τὸν Χριστὸν πλουτοῦσα, παναοίδιμε 

Μάρτυς, δεόμεθα μὴ παύσῃ ὑπὲρ ἡμῶν δυ-

σωποῦσα τὸν Κύριον, τοῦ λυτρωθῆναι κιν-

δύνων πάντας ἡμᾶς, καὶ παντοίων περιστά-

σεων. 

Στίχ. Ἀπὸ φυλακῆς πρωΐας μέχρι νυκτός, ἀπὸ 

φυλακῆς πρωΐας ἐλπισάτω Ἰσραὴλ ἐπὶ τὸν 

Κύριον. 

Χαίρει πληθὺς τῶν Ἀγγέλων, καὶ Ἀθλητῶν 

οἱ χοροί, ἐπὶ τῇ θείᾳ μνήμῃ, τῇ σῇ Μάρτυς 

θεόφρον· ἀθλήσασα γενναίως ὡς ἀληθῶς, 

τοὺς τυράννους κατῄσχυνας, καὶ τὸ Πανύ-

μνητον Ὄνομα τοῦ Χριστοῦ, καὶ τὴν πίστιν 

ὑπερύψωσας. 



Ἕτερα Προσόμοια τῆς Ἁγίας. 

Ἦχος πλ. δ´. Ὢ τοῦ παραδόξου θαύματος. 

Στίχ. Ὅτι παρὰ τῷ Κυρίῳ τὸ ἔλεος, καὶ πολλὴ 

παρ᾿ αὐτῷ λύτρωσις, καὶ αὐτὸς λυτρώσεται 

τὸν Ἰσραὴλ ἐκ πασῶν τῶν ἀνομιῶν αὐτοῦ. 

Ὢ τοῦ παραδόξου θαύματος! Παρασκευὴ ἡ 

σοφή, Ἀντωνίνου τὸ φρύαγμα, ἀνδρικῶς κα-

τέβαλες, προθύμως ἐναθλήσασα· καὶ τῶν 

βραβείων τῆς ἄνω κλήσεως, καὶ τῶν στεφά-

νων ἀξιωθεῖσα σεμνή, ὑπὲρ τῶν δούλων σου, 

τῶν πιστῶς τιμώντων σε, μνείαν ποιοῦ, πάν-

τοτε πρὸς Κύριον, ἐλεηθῆναι ἡμᾶς. 

Στίχ. Αἰνεῖτε τὸν Κύριον, πάντα τὰ ἔθνη, ἐπαι-

νέσατε αὐτόν, πάντες οἱ λαοί. 

Μάρτυς τοῦ Χριστοῦ πανεύφημε, ἡ τὸν Δε-

σπότην Χριστόν, ὁλοψύχως ποθήσασα, τῶν 

βασάνων ἤνεγκας, τὰς πληγὰς καρτερώτατα· 

καὶ ξεομένη πλευρὰς ταῖς μάστιξιν, αἰκίας 

πάσας διὰ τὸν σὸν ἐραστήν, καθυπομένουσα, 

τῶν στεφάνων ἔτυχες, τῶν παρ᾿ αὐτοῦ· ὅθεν 

εὐφημοῦμέν σε, θεομακάριστε. 

Στίχ. Ὅτι ἐκραταιώθη τὸ ἔλεος αὐτοῦ ἐφ᾿ ἡ-

μᾶς, καὶ ἡ ἀλήθεια τοῦ Κυρίου μένει εἰς τὸν 

αἰῶνα. 

Ὁσιομάρτυς πανένδοξε, τίς ἐξισχύσει εἰπεῖν, 

τῶν σῶν πόνων τὰ ἔπαθλα, καὶ τοῦ μαρτυρί-

ου σου, τὰ ἀνδρεῖα τεράστια, ὑπομονήν τε 

καὶ τὴν πρᾳότητα, ἣν ἐνεδείξω σεμνὴ ὡς ἄ-

σαρκος; ὅθεν συνόμιλος, τῶν Ἀγγέλων γέγο-

νας, Παρασκευή, νύμφη τοῦ Παντάνακτος, 

σκεῦος τοῦ Πνεύματος. 

Δόξα. Τῆς Ἁγίας. Ἦχος πλ. β´. 

Παρθενομάρτυς ἀθληφόρε, Παρασκευὴ πα-

νένδοξε, τοὺς τὴν ἄθλησιν τὴν σὴν ἑορτά-

ζοντας ἀξίως, αἴτησαι ῥυσθῆναι πειρασμῶν 

καὶ θλίψεων, ταῖς πρὸς Θεὸν πρεσβείαις σου, 

καὶ τῆς μελλούσης κρίσεως, Μάρτυς παναοί-

διμε. 

Καὶ νῦν. Θεοτοκίον. 
Τίς μὴ μακαρίσει σε, Παναγία Παρθένε; τίς μὴ 

ἀνυμνήσει σου τὸν ἀλόχευτον τόκον; Ὁ γὰρ ἀ-

χρόνως ἐκ Πατρός, ἐκλάμψας Υἱὸς μονογενής, ὁ 

αὐτὸς ἐκ σοῦ τῆς ἁγνῆς προῆλθεν, ἀφράστως 

σαρκωθείς, φύσει Θεὸς ὑπάρχων, καὶ φύσει γε-

νόμενος ἄνθρωπος δι᾿ ἡμᾶς, οὐκ εἰς δυάδα προ-

σώπων τεμνόμενος, ἀλλ᾿ ἐν δυάδι φύσεων, ἀ-

συγχύτως γνωριζόμενος. Αὐτὸν ἱκέτευε, σεμνὴ 

παμμακάριστε, ἐλεηθῆναι τὰς ψυχὰς ἡμῶν. 
*  

ΕΙΣΟΔΟΣ - ΕΠΙΛΥΧΝΙΟΣ 

ΕΥΧΑΡΙΣΤΙΑ 
Ψαλλομένου τοῦ Καὶ νῦν γίνεται ἡ εἴσοδος ὑπὸ τοῦ ἱερέως καὶ 

τοῦ διακόνου..   

Εἴσοδος:  Ο ιερεύς η ο Διάκονος υψώνει το θυμιατό και λέγει 

Ὁ διάκονος· Σοφία· ὀρθοί. 
Ὁ προεστὼς ἢ ὁ ἀναγνώστης τὴν ἐπιλύχνιον εὐχαριστίαν χῦμα· Ἐὰν δὲ εἰσοδεύ-

ουν δύο ἢ περισσότεροι ἱερεῖς, ψάλλουν αὐτοὶ τὴν ἐπιλύχνιον εὐχαριστίαν. 

Φῶς ἱλαρὸν ἁγίας δόξης, * ἀθανάτου Πα-

τρός, * οὐρανίου, ἁγίου, μάκαρος, * Ἰησοῦ 

Χριστέ, * ἐλθόντες ἐπὶ τὴν ἡλίου δύσιν, * ἰ-

δόντες φῶς ἑσπερινόν, * ὑμνοῦμεν Πατέρα, 

Υἱόν, * καὶ ἅγιον Πνεῦμα, Θεόν. * Ἄξιόν σε 

ἐν πᾶσι καιροῖς * ὑμνεῖσθαι φωναῖς αἰσίαις, 

* Υἱὲ Θεοῦ, ζωὴν ὁ διδούς· * διὸ ὁ κόσμος 

σὲ δοξάζει. 
*  

ΤΟ ΠΡΟΚΕΙΜΕΝΟΝ 
*  

Ὁ διάκονος· Ἑσπέρας προκείμενον. 
Καὶ ψάλλεται τὸ προκείμενον τῆς ἡμέρας. 

Τῇ Πέμπτη ἑσπέρας. 

Ἡ βοήθειά μου παρὰ Κυρίου, τοῦ 

ποιήσαντος τὸν οὐρανὸν καὶ τὴν γῆν. (Δὶς) 

Στίχ. Ἦρα τους ὀφθαλμούς μου εἰς τὰ ὄρη, 

ὅθεν ἥξει ἡ βοήθειά μου.  

Ἡ βοήθειά μου παρὰ Κυρίου, τοῦ 

ποιήσαντος τὸν οὐρανὸν καὶ τὴν γῆν. 
* * * 

[Καὶ τὰ Ἀναγνώσματα ἐκ τῆς φυλλάδος τῆς Ἁγίας, ἐφ᾿ ὅσον τι-

μᾶται ἰδιαιτέρως]. 

*  

ΤΑ ΑΝΑΓΝΩΣΜΑΤΑ 

Παροιμιῶν τὸ Ἀνάγνωσμα. (λα´ 10-26). 

Γυναῖκα ἀνδρείαν τίς εὑρήσει; τιμιωτέρα δέ ἐστι λίθων 

πολυτελῶν ἡ τοιαύτη. Μηρυομένη ἔρια καὶ λίνον, ἐποίη-

σεν εὔχρηστον ταῖς χερσὶν αὐτῆς. Ἐγένετο ὡσεὶ ναῦς ἐμ-

πορευομένη μακρόθεν, συνάγει δὲ αὕτη τὸν βίον. Καὶ ἀ-

νίσταται ἐκ νυκτῶν, καὶ ἔδωκε βρώματα τῷ οἴκῳ, καὶ ἔρ-

γα ταῖς θεραπαίναις. Θεωρήσασα γεώργιον ἐπρίατο, ἀπὸ 

δὲ καρπῶν χειρῶν αὐτῆς, κατεφύτευσε κτῆμα. Ἀναζωσα-

μένη ἰσχυρῶς τὴν ὀσφὺν αὐτῆς, ἤρεισε τοὺς βραχίονας 

αὐτῆς εἰς ἔργον. Ἐγεύσατο ὅτι καλόν ἐστι τὸ ἐργάζεσθαι, 

καὶ οὐκ ἀποσβέννυται ὅλην τὴν νύκτα ὁ λύχνος αὐτῆς ἐ-

ρείδει εἰς ἄτρακτον. Χεῖρας δὲ αὐτῆς διήνοιξε πένητι, 

καρπὸν δὲ ἐξέτεινε πτωχῷ. Ἰσχὺν καὶ εὐπρέπειαν ἐνεδύ-

σατο, καὶ εὐφράνθη ἐν ἡμέραις ἐσχάταις. 

Προφητείας Ἡσαΐου τὸ Ἀνάγνωσμα. (μγ´ 9-14). 

Τάδε λέγει Κύριος. Πάντα τὰ ἔθνη συνήχθησαν ἅμα, καὶ 

συναχθήσονται ἄρχοντες ἐξ αὐτῶν. Τίς ἀναγγελεῖ ταῦτα 

ἐν αὐτοῖς; ἢ τὰ ἐξ ἀρχῆς, τίς ἀκουστὰ ποιήσει ὑμῖν; Ἀγα-



γέτωσαν τοὺς μάρτυρας αὐτῶν καὶ δικαιωθήτωσαν, καὶ 

εἰπάτωσαν ἀληθῆ. Γίνεσθέ μοι μάρτυρες, καὶ ἐγὼ μάρτυς 

Κύριος ὁ Θεός, καὶ ὁ παῖς, ὃν ἐξελεξάμην· ἵνα γνῶτε, καὶ 

πιστεύσητε, καὶ συνῆτε, ὅτι ἐγώ εἰμι. Ἔμπροσθέν μου 

οὐκ ἐγένετο ἄλλος Θεός, καὶ μετ᾿ ἐμὲ οὐκ ἔσται. Ἐγώ εἰ-

μι ὁ Θεός, καὶ οὐκ ἔστι πάρεξ ἐμοῦ ὁ σῴζων. Ἐγὼ ἀνήγ-

γειλα καὶ ἔσωσα, ὠνείδισα, καὶ οὐκ ἦν ἐν ὑμῖν ἀλλότριος. 

Ὑμεῖς ἐμοὶ μάρτυρες, καὶ ἐγὼ Κύριος ὁ Θεός· ὅτι ἀπ᾿ ἀρ-

χῆς ἐγώ εἰμι, καὶ οὐκ ἔστιν ὁ ἐκ τῶν χειρῶν μου ἐξαιρού-

μενος. Ποιήσω, καὶ τίς ἀποστρέψει αὐτό; Οὕτω λέγει Κύ-

ριος ὁ Θεός, ὁ λυτρούμενος ἡμᾶς, ὁ Ἅγιος Ἰσραήλ. 

Σοφίας Σολομῶντος τὸ Ἀνάγνωσμα. (γ´ 1-9). 

Δικαίων ψυχαὶ ἐν χειρὶ Θεοῦ, καὶ οὐ μὴ ἅψηται αὐτῶν 

βάσανος. Ἔδοξαν ἐν ὀφθαλμοῖς ἀφρόνων τεθνάναι, καὶ 

ἐλογίσθη κάκωσις ἡ ἔξοδος αὐτῶν, καὶ ἡ ἀφ᾿ ἡμῶν πο-

ρεία σύντριμμα· οἱ δέ εἰσιν ἐν εἰρήνῃ. Καὶ γὰρ ἐν ὄψει 

ἀνθρώπων ἐὰν κολασθῶσιν, ἡ ἐλπὶς αὐτῶν ἀθανασίας 

πλήρης. Καὶ ὀλίγα παιδευθέντες, μεγάλα εὐεργετηθήσον-

ται· ὅτι ὁ Θεὸς ἐπείρασεν αὐτούς, καὶ εὗρεν αὐτοὺς ἀξί-

ους ἑαυτοῦ. Ὡς χρυσὸν ἐν χωνευτηρίῳ ἐδοκίμασεν αὐ-

τούς, καὶ ὡς ὁλοκάρπωμα θυσίας προσεδέξατο αὐτούς. 

Καὶ ἐν καιρῷ ἐπισκοπῆς αὐτῶν ἀναλάμψουσι, καὶ ὡς 

σπινθῆρες ἐν καλάμῃ διαδραμοῦνται. Κρινοῦσιν ἔθνη, 

καὶ κρατήσουσι λαῶν, καὶ βασιλεύσει αὐτῶν Κύριος εἰς 

τοὺς αἰῶνας. Οἱ πεποιθότες ἐπ᾿ αὐτόν, συνήσουσιν ἀλή-

θειαν, καὶ οἱ πιστοὶ ἐν ἀγάπῃ προσμενοῦσιν αὐτῷ· ὅτι χά-

ρις καὶ ἔλεος ἐν τοῖς ὁσίοις αὐτοῦ, καὶ ἐπισκοπὴ ἐν τοῖς 

ἐκλεκτοῖς αὐτοῦ. 

*  

ΑΙ ΔΕΗΣΕΙΣ -  Εἶτα ἡ συνήθης Ἐκτενής, τό· «Καταξίω-

σον, Κύριε»  Τὰ Πληρωτικά, ἡ κεφαλοκλισία κ.λπ. 

Ὁ διάκονος ἐξελθὼν καὶ στὰς ἐν τῷ συνήθει τόπῳ λέγει τὴν ἐ-

κτενῆ δέησιν, τοῦ χοροῦ ἐπιλέγοντος ἐν ἑκάστῃ δεήσει τὸ Κύριε, 

ἐλέησον τρίς, ἐν δὲ τῇ τελευταίᾳ ἅπαξ. Ὁ χορὸς εἰς ἑκάστην δέ-

ησιν τὸ Κύριε, ἐλέησον τρίς, εἰς δὲ τὴν τελευταίαν ἅπαξ. 

Eἴπωμεν πάντες ἐξ ὅλης τῆς ψυχῆς καὶ ἐξ ὅλης τῆς διανοίας 

ἡμῶν εἴπωμεν.  

 Ὁ α΄ χορός· Κύριε, ἐλέησον. (ἅπαξ) 

Κύριε παντοκράτορ, ὁ Θεὸς τῶν πατέρων ἡμῶν, δεόμεθά σου, 

ἐπάκουσον καὶ ἐλέησον. 

 Ὁ α΄ χορός· Κύριε, ἐλέησον. (ἅπαξ) 

Ἐλέησον ἡμᾶς, ὁ Θεός, κατὰ τὸ μέγα ἔλεός σου, δεόμεθά σου, 

ἐπάκουσον καὶ ἐλέησον. 

  Ὁ α΄ χορός· Κύριε, ἐλέησον. (γ΄) 

Ἔτι δεόμεθα ὑπὲρ τοῦ Ἀρχιεπισκόπου ἡμῶν (Δεινός). 

Ὁ α΄ χορός· Κύριε, ἐλέησον. (γ΄) 

Ἔτι δεόμεθα ὑπὲρ τῶν ἀδελφῶν ἡμῶν, τῶν Ἱερέων, 

Ἱερομονάχων, Διακόνων καὶ Μοναχῶν καὶ πάσης τῆς ἐν Χριστῷ 

ἡμῶν ἀδελφότητος. 

Ὁ α΄ χορός· Κύριε, ἐλέησον. (γ΄) 

Ἔτι δεόμεθα ὑπὲρ ἐλέους, ζωῆς, εἰρήνης, ὑγιείας, σωτηρίας, 

ἐπισκέψεως, συγχωρήσεως καὶ ἀφέσεως τῶν ἁμαρτιῶν τῶν 

δούλων τοῦ Θεοῦ, πάντων τῶν εὐσεβῶν καὶ ὀρθοδόξων 

χριστιανῶν, τῶν κατοικούντων καὶ παρεπιδημούντων ἐν τῇ 

πόλει ταύτῃ, τῶν ἐνοριτῶν, ἐπιτρόπων, συνδρομητῶν καὶ 

ἀφιερωτῶν τοῦ ἱεροῦ Ναοῦ τούτου. 

 Ὁ α΄ χορός· Κύριε, ἐλέησον. (γ΄) 

Ἔτι δεόμεθα ὑπὲρ τῶν μακαρίων καὶ ἀοιδίμων κτιτόρων τοῦ 

ἱεροῦ Ναοῦ τούτου (ἢ τῆς ἱερᾶς Μονῆς ταύτης) καὶ ὑπὲρ πάντων 

τῶν προαναπαυσαμένων πατέρων καὶ ἀδελφῶν ἡμῶν, τῶν 

ἐνθάδε κειμένων καὶ ἁπανταχοῦ ὀρθοδόξων.  

Ὁ α΄ χορός· Κύριε, ἐλέησον. (γ΄) 

Ἔτι δεόμεθα καὶ ὑπὲρ τῶν καρποφορούντων καὶ 

καλλιεργούντων ἐν τῷ ἁγίῳ καὶ πανσέπτῳ Ναῷ τούτῳ, 

κοπιώντων, ψαλλόντων καὶ ὑπὲρ τοῦ περιεστῶτος λαοῦ, τοῦ 

ἀπεκδεχομένου τὸ παρὰ σοῦ μέγα καὶ πλούσιον ἔλεος. 

Ὁ α΄χορός· Κύριε, ἐλέησον. (ἅπαξ) 

Ὁ α΄ Ἱερέας λέγει τὴν· ΕΥΧΗ ΤΗΣ ΕΚΤΕΝΟΥΣ ΙΚΕΣΙΑΣ 

Kύριε, ὁ Θεὸς ἡμῶν, τὴν ἐκτενῆ ταύτην ἱκεσίαν πρόσδεξαι παρὰ 

τῶν σῶν δούλων καὶ ἐλέησον ἡμᾶς κατὰ τὸ πλῆθος τοῦ ἐλέους 

σου· καὶ τοὺς οἰκτιρμούς σου κατάπεμψον ἐφ’ ἡμᾶς καὶ ἐπὶ 

πάντα τὸν λαόν σου, τὸν ἀπεκδεχόμενον τὸ παρὰ σοῦ πλούσιον 

ἔλεος. 

«Ἐκφώνως»· 

Ὅτι ἐλεήμων καὶ φιλάνθρωπος Θεὸς ὑπάρχεις καὶ σοὶ τὴν δόξαν 

ἀναπέμπομεν, τῷ Πατρὶ καὶ τῷ Υἱῷ καὶ τῷ ἁγίῳ Πνεύματι, νῦν 

καὶ ἀεὶ καὶ εἰς τοὺς αἰῶνας τῶν αἰώνων.  

  Ὁ β΄ χορός· Ἀμήν. 

Ὁ προεστώς ἢ ὁ ἀναγνώστης· 

Καταξίωσον, Κύριε, ἐν τῇ ἑσπέρᾳ ταύτῃ ἀνα-

μαρτήτους φυλαχθῆναι ἡμᾶς. Εὐλογητὸς εἶ, Κύ-

ριε, ὁ Θεὸς τῶν πατέρων ἡμῶν, καὶ αἰνετὸν καὶ 

δεδοξασμένον τὸ ὄνομά σου εἰς τοὺς αἰῶνας. Ἀ-

μήν. Γένοιτο, Κύριε, τὸ ἔλεός σου ἐφ᾿ ἡμᾶς, κα-

θάπερ ἠλπίσαμεν ἐπὶ σέ. Εὐλογητὸς εἶ, Κύριε· 

δίδαξόν με τὰ δικαιώματά σου. Εὐλογητὸς εἶ, 

Δέσποτα· συνέτισόν με τὰ δικαιώματά σου. 

Εὐλογητὸς εἶ, Ἅγιε· φώτισόν με τοῖς δικαιώμασί 

σου. Κύριε, τὸ ἔλεός σου εἰς τὸν αἰῶνα· τὰ ἔργα 

τῶν χειρῶν σου μὴ παρίδῃς. Σοὶ πρέπει αἶνος, 

σοὶ πρέπει ὕμνος, σοὶ δόξα πρέπει, τῷ Πατρὶ καὶ 

τῷ Υἱῷ καὶ τῷ ἁγίῳ Πνεύματι, νῦν καὶ ἀεὶ καὶ 

εἰς τοὺς αἰῶνας τῶν αἰώνων. 
Ὁ χορός· Ἀμήν. 

*  

ΠΛΗΡΩΤΙΚΑ 
Εἶτα ὁ διάκονος λέγει τὰ Πληρωτικά, ὁ δὲ χορὸς ἀποκρίνεται εἰς 

μὲν τὰς δύο πρώτας δεήσεις διὰ τοῦ Κύριε, ἐλέησον, εἰς τὰς ἑπο-

μένας ἓξ διὰ τοῦ Παράσχου, Κύριε, εἰς δὲ τὴν τελευταίαν διὰ τοῦ 

Σοί, Κύριε. 
* * * 

Ὁ διάκονος· Πληρώσωμεν τὴν ἑσπερινὴν δέησιν ἡμῶν τῷ 

Κυρίῳ. 

Ὁ χορός· Κύριε, ἐλέησον. 

Ὁ διάκονος· Ἀντιλαβοῦ, σῷσον, ἐλέησον καὶ διαφύλαξον ἡμᾶς, 

ὁ Θεός, τῇ Σῇ χάριτι. 

Ὁ χορός· Κύριε, ἐλέησον. 

Ὁ διάκονος· Τὴν ἑσπέραν πᾶσαν, τελείαν, ἁγίαν, εἰρηνικὴν καὶ 

ἀναμάρτητον, παρά τοῦ Κυρίου, αἰτησώμεθα. 

Ὁ χορὸς εἰς ἑκάστην δέησιν· Παράσχου, Κύριε. 

Ἄγγελον εἰρήνης, πιστὸν ὁδηγόν, φύλακα τῶν ψυχῶν καί τῶν 

σωμάτων ἡμῶν, παρά τοῦ Κυρίου αἰτησώμεθα. 

Ὁ χορός· Παράσχου, Κύριε. 

Συγγνώμην καὶ ἄφεσιν των ἁμαρτιῶν καί τῶν πλημμελημάτων 

ἡμῶν, παρά τοῦ Κυρίου αἰτησώμεθα. 

Ὁ χορός· Παράσχου, Κύριε. 

Τὰ καλὰ καὶ συμφέροντα ταῖς ψυχαῖς ἡμῶν καὶ εἰρήνην τῷ 

κόσμῳ, παρά τοῦ Κυρίου αἰτησώμεθα. 

Ὁ χορός· Παράσχου, Κύριε. 

Τὸν ὑπόλοιπον χρόνον της ζωῆς ἡμῶν ἐν εἰρήνῃ καὶ μετανοίᾳ 

ἐκτελέσαι, παρά τοῦ Κυρίου αἰτησώμεθα. 

Ὁ χορός· Παράσχου, Κύριε. 



Χριστιανὰ τὰ τέλη της ζωῆς ἡμῶν, ἀνώδυνα, ἀνεπαίσχυντα, 

εἰρηνικά, καὶ καλὴν ἀπολογίαν τὴν ἐπί τοῦ φοβεροῦ βήματος τοῦ 

Χριστοῦ αἰτησώμεθα. 

Ὁ χορός· Παράσχου, Κύριε. 

Ὁ διάκονος · Τῆς Παναγίας, ἀχράντου, ὑπερευλογημένης, 

ἐνδόξου Δεσποίνης ἡμῶν Θεοτόκου καὶ ἀειπαρθένου Μαρίας, 

(Ὑπεραγία Θεοτόκε σῶσον ἡμἁς) μετὰ πάντων των 

Ἁγίων μνημονεύσαντες, ἑαυτοὺς καὶ ἀλλήλους καὶ πᾶσαν τὴν 

ζωὴν ἡμῶν Χριστῷ τῷ Θεῷ παραθώμεθα. 

Ὁ χορός· Σοί, Κύριε. 

Ὁ ἱερεύς· Ὅτι ἀγαθὸς καὶ φιλάνθρωπος Θεὸς ὑπάρχεις, καὶ σοὶ 

τὴν δόξαν ἀναπέμπομεν, τῷ Πατρὶ καὶ τῷ Υἱῷ καὶ τῷ Ἁγίῳ 

Πνεύματι, νῦν καὶ ἀεὶ καὶ εἰς τοὺς αἰῶνας τῶν αἰώνων. 

Ὁ χορός· · Ἀμήν. 

Ὁ ἱερεύς · Εἰρήνη πᾶσι. 

Ὁ χορός· · Καὶ τῷ πνεύματί σου. 

Ὁ διάκονος· Τὰς κεφαλὰς ὑμῶν τῷ Κυρίῳ κλίνομεν. 

Ὁ χορός· · Σοί, Κύριε. 

Ὁ ἱερεὺς τὴν εὐχὴν τῆς κεφαλοκλισίας  
Κύριε ο Θεὸς ἡμῶν, ὁ κλίνας οὐρανούς, καὶ καταβὰς ἐπὶ σωτηρίᾳ τοῦ 

γένους τῶν ἀνθρώπων, ἔπιδε ἐπὶ τοὺς δούλους σου καὶ ἐπὶ τὴν 

κληρονομίαν σου· σοὶ γάρ τῷ φοβερῷ καὶ φιλανθρώπῳ κριτῇ οἱ σοὶ 

δοῦλοι τὰς ἑαυτῶν ἔκλιναν κεφαλάς, τοὺς δὲ αὐτῶν ὑπέταξαν αὐχένας, 

οὐ τὴν ἐξ ἀνθρώπων ἀναμένοντες βοήθειαν, ἀλλὰ τὸ σὸν περιμένοντες 

ἔλεος, καὶ τὴν σὴν ἀπεκδεχόμενοι σωτηρίαν, οὓς διαφύλαξον ἐν παντὶ 

καιρῷ, καὶ κατὰ τὴν παροῦσαν ἑσπέραν, καὶ τὴν ἐπιοῦσαν νύκτα, ἀπὸ 

παντός ἐχθροῦ, ἀπὸ πάσης ἀντικειμένης ἐνεργείας διαβολικῆς, καὶ 

διαλογισμῶν ματαίων, καὶ ἐνθυμήσεων πονηρῶν. 

«Ἐκφώνως»·     τὴν ἐκφώνησιν·  

Εἴη τὸ κράτος τῆς βασιλείας σου εὐλογημένον καὶ 

δεδοξασμένον, τοῦ Πατρός, καὶ τοῦ Υἱοῦ, καὶ τοῦ ἁγίου 

Πνεύματος, νῦν, καὶ ἀεί, καὶ εἰς τοὺς αἰῶνας τῶν αἰώνων. 
* * * 

Ὁ χορός· Ἀμήν. 

*  

ΤΑ ΑΠΟΣΤΙΧΑ   Εἰς τὸν Στίχον. Στιχηρὰ Προσόμοια.  

*  

Ἦχος δ´. Ὡς γενναῖον ἐν Μάρτυσιν. 

Πολυώδυνα βάσανα, ὑποστῆναι πανένδοξε, 

ἀνδρικῷ φρονήματι ηὐτομόλησας, καὶ τῶν 

Ἑλλήνων σεβάσματα, ὡς κόνιν ἐλέπτυνας· 

τῷ γὰρ σθένει τοῦ Σταυροῦ, τὸν ἀντίπαλον ἔ-

κτεινας, τὸν καυχώμενον, ὑπεράνωθεν ἄ-

στρων θρόνον θεῖναι· πρὸ ποδῶν σου γὰρ ἐῤ-

ῥάγη, ὥσπερ στρουθίον παιζόμενος. 

Στίχ. Ὑπομένων ὑπέμεινα τὸν Κύριον, καὶ 

προσέσχε μοι, καὶ εἰσήκουσε τῆς δεήσεώς 

μου. (λθ´ 2) 

Τῆς πλακὸς τὴν βαρύτητα, καὶ πυρὸς τὴν κα-

τάκαυσιν, θεϊκῇ προνοίᾳ Ἄγγελος τάχιστα, 

τὴν μὲν ὡς φύλλον ἀνέδειξε, τὴν δὲ αὔραν 

ἔνδροσον, οἷα πάλαι τοῖς Παισί, τοῦ τετάρ-

του ἡ ὅρασις· μεθ᾿ ὧν ἔκραζες· Σοῦ τὸ ἔλεος 

μέγα Πανοικτίρμον· ὅθεν σέβω γηθομένη, 

σοῦ τὸ πανύμνητον ὄνομα. 

Στίχ. Καὶ ἔστησεν ἐπὶ πέτραν τοὺς πόδας μου, 

καὶ κατηύθυνε τὰ διαβήματά μου. (λθ´ 3) 

Καθαρότητα σώματος, καὶ ψυχῆς τὴν λαμ-

πρότητα, κτησαμένη πάντοτε ὤφθης ἄμω-

μος· σὺ γὰρ νυμφίον ποθήσασα, κατ᾿ ἴχνος ἐ-

βάδισας, νοητοῦ μύρου σεμνή, Παρασκευὴ 

ἀοίδιμε· καὶ νῦν πρέσβευε, τὸν Σωτῆρα τῶν 

ὅλων λύσιν δοῦναι, ὀφλημάτων τοῖς ἐν πί-

στει, ἐπιτελοῦσι τὴν μνήμην σου. 

Δόξα. Τῆς Ἁγίας. Ἦχος πλ. β´. 

Δεῦτε πάντα τῆς γῆς τὰ πέρατα, πνευματικὴν 

χορείαν ἐπικροτήσωμεν, καὶ τὴν Χριστοῦ 

παρθενομάρτυρα εὐφημήσωμεν λέγοντες· 

Χαίροις, Παρασκευὴ Ὁσία καὶ θεοτίμητε. 

Χαίροις, ἡ τὸ μαρτύριον καλῶς ὑποδεξαμέ-

νη. Χαίροις, τῶν Μαρτύρων ἰσοστάσιε, καὶ 

τῶν Ὁσίων ὁμόσκηνε· μεθ᾿ ὧν ἱκέτευε τοῦ 

σωθῆναι τὰς ψυχὰς ἡμῶν. 

Καὶ νῦν. Θεοτοκίον. 

Θεοτόκε, σὺ εἶ ἡ ἄμπελος ἡ ἀληθινή, ἡ βλα-

στήσασα τὸν καρπὸν τῆς ζωῆς· σὲ ἱκετεύο-

μεν· Πρέσβευε Δέσποινα, μετὰ τῆς Ἀθληφό-

ρου, καὶ πάντων τῶν Ἁγίων, ἐλεηθῆναι τὰς 

ψυχὰς ἡμῶν. 

*  

ΝΥΝ ΑΠΟΛΥΕΙΣ-ΤΡΙΣΑΓΙΟΝ-

ΑΠΟΛΥΤΙΚΙΑ 
Μετὰ τὰ ἀπόστιχα λέγεται  ὑπὸ τοῦ προεστῶτος ἢ τοῦ ἱερέως ἡ 

ᾨδὴ Συμεὼν τοῦ θεοδόχου. (Λουκ. β´ 29-32) 

*  

Νῦν ἀπολύεις τὸν δοῦλόν σου, Δέσποτα, κατὰ τὸ ῥῆμά 

σου, ἐν εἰρήνῃ· ὅτι εἶδον οἱ ὀφθαλμοί μου τὸ σωτήριόν 

σου, ὃ ἡτοίμασας κατὰ πρόσωπον πάντων τῶν λαῶν· φῶς 

εἰς ἀποκάλυψιν ἐθνῶν καὶ δόξαν λαοῦ σου Ἰσραήλ. 

Ὁ ἀναγνώστης τὸ τρισάγιον. 
Ἅγιος ὁ Θεός, ἅγιος ἰσχυρός, ἅγιος ἀθάνατος· ἐ-

λέησον ἡμᾶς. (τρίς) 

Δόξα Πατρὶ καὶ Υἱῷ καὶ ἁγίῳ Πνεύματι, καὶ νῦν 

καὶ ἀεὶ καὶ εἰς τοὺς αἰῶνας τῶν αἰώνων. Ἀμήν. 

Παναγία Τριάς, ἐλέησον ἡμᾶς. Κύριε, ἱλάσθητι 

ταῖς ἁμαρτίαις ἡμῶν. Δέσποτα, συγχώρησον τὰς 

ἀνομίας ἡμῖν. Ἅγιε, ἐπίσκεψαι καὶ ἴασαι τὰς ἀ-

σθενείας ἡμῶν ἕνεκεν τοῦ ὀνόματός σου. 

Κύριε, ἐλέησον (τρίς). 

Δόξα Πατρὶ καὶ Υἱῷ καὶ ἁγίῳ Πνεύματι, καὶ νῦν 

καὶ ἀεὶ καὶ εἰς τοὺς αἰῶνας τῶν αἰώνων. Ἀμήν. 

Πάτερ ἡμῶν ὁ ἐν τοῖς οὐρανοῖς, ἁγιασθήτω τὸ 

ὄνομά σου, ἐλθέτω ἡ βασιλεία σου· γενηθήτω τὸ 

θέλημά σου, ὡς ἐν οὐρανῷ, καὶ ἐπὶ τῆς γῆς. Τὸν 

ἄρτον ἡμῶν τὸν ἐπιούσιον δὸς ἡμῖν σήμερον· 



καὶ ἄφες ἡμῖν τὰ ὀφειλήματα ἡμῶν, ὡς καὶ ἡμεῖς 

ἀφίεμεν τοῖς ὀφειλέταις ἡμῶν· καὶ μὴ 

εἰσενέγκῃς ἡμᾶς εἰς πειρασμόν, ἀλλὰ ῥῦσαι 

ἡμᾶς ἀπὸ τοῦ πονηροῦ. 

Ὁ ἱερεύς· Ὅτι σοῦ ἐστιν ἡ βασιλεία καὶ ἡ δύναμις καὶ ἡ 

δόξα, τοῦ Πατρὸς καὶ τοῦ Υἱοῦ καὶ τοῦ ἁγίου Πνεύματος, νῦν 

καὶ ἀεὶ καὶ εἰς τοὺς αἰῶνας τῶν αἰώνων. 

Ὁ χορός· Ἀμήν. 
*  

Καὶ ψάλλεται τὸ ἀπολυτίκιον τῆς Ἁγίας.  Ἦχος α´. 

Τὴν σπουδήν σου τῇ κλήσει κατάλληλον, ἐρ-

γασαμένη φερώνυμε, τὴν ὁμώνυμόν σου πί-

στιν, εἰς κατοικίαν κεκλήρωσαι, Παρασκευὴ 

ἀθληφόρε· ὅθεν προχέεις ἰάματα, καὶ πρε-

σβεύεις ὑπὲρ τῶν ψυχῶν ἡμῶν. 

Δόξα. Καὶ νῦν. Θεοτοκίον. 

Τοῦ Γαβριὴλ φθεγξαμένου σοι Παρθένε τὸ 

Χαῖρε, σὺν τῇ φωνῇ ἐσαρκοῦτο ὁ τῶν ὅλων 

Δεσπότης, ἐν σοὶ τῇ ἁγίᾳ κιβωτῷ, ὡς ἔφη ὁ 

δίκαιος Δαυΐδ. Ἐδείχθης πλατυτέρα τῶν οὐ-

ρανῶν, βαστάσασα τὸν Κτίστην σου. Δόξα 

τῷ ἐνοικήσαντι ἐν σοί· δόξα τῷ προελθόντι 

ἐκ σοῦ· δόξα τῷ ἐλευθερώσαντι ἡμᾶς, διὰ 

τοῦ τόκου σου. 

*  

Η ΑΠΟΛΥΣΙΣ 
Μετὰ τὰ ἀπολυτίκια, ἐὰν μὲν προηγήθη ἀρτοκλασία· 

Ὁ διάκονος· Τοῦ Κυρίου δεηθῶμεν. 

Ὁ χορός· Κύριε, ἐλέησον. 

Ὁ ἱερεὺς εὐλογῶν τὸν λαόν· 
Εὐλογία Κυρίου καὶ ἔλεος ἔλθοι ἐφ᾿ ὑμᾶς τῇ αὐτοῦ θείᾳ χάριτι καὶ φι-

λανθρωπίᾳ πάντοτε, νῦν καὶ ἀεὶ καὶ εἰς τοὺς αἰῶνας τῶν αἰώνων. 

Ὁ χορός· Ἀμήν. 

Ὁ προεστὼς (ἢ ὁ ἀναγνώστης)· 

Στερεώσαι Κύριος ὁ Θεὸς τὴν ἁγίαν καὶ ἀ-

μώμητον πίστιν τῶν εὐσεβῶν καὶ ὀρθοδόξων 

Χριστιανῶν σὺν τῇ ἁγίᾳ ἐκκλησίᾳ καὶ τῇ πό-

λει ταύτῃ εἰς αἰῶνας αἰώνων. 

Ὁ χορός· Ἀμήν. 
Μετὰ τὰ ἀπολυτίκια, ἐὰν δὲν προηγήθη ἀρτοκλασία   

ὁ διάκονος λέγει· Σοφία. 

Ὁ ἀναγνώστης· Εὐλόγησον. 

Ὁ ἱερεύς· Ὁ ὢν εὐλογητὸς Χριστὸς ὁ Θεὸς ἡμῶν πάντοτε, νῦν καὶ 

ἀεὶ καὶ εἰς τοὺς αἰῶνας τῶν αἰώνων. 
Ὁ χορός· Ἀμήν. 

Ὁ προεστὼς (ἢ ὁ ἀναγνώστης)· 

Στερεώσαι Κύριος ὁ Θεὸς τὴν ἁγίαν καὶ ἀ-

μώμητον πίστιν τῶν εὐσεβῶν καὶ ὀρθοδόξων 

Χριστιανῶν σὺν τῇ ἁγίᾳ ἐκκλησίᾳ καὶ τῇ πό-

λει ταύτῃ εἰς αἰῶνας αἰώνων. 
Ἀκολούθως εἰς ἀμφοτέρας τὰς περιπτώσεις· 

Εἶτα ὁ ἱερεύς· Ὑπεραγία Θεοτόκε, σῶσον ἡμᾶς. 

Ὁ ἀναγνώστης·  

Τὴν τιμιωτέραν τῶν Χερουβὶμ καὶ ἐνδοξοτέ-

ραν ἀσυγκρίτως τῶν Σεραφίμ, τὴν ἀδιαφθό-

ρως Θεὸν Λόγον τεκοῦσαν, τὴν ὄντως Θεο-

τόκον, σὲ μεγαλύνομεν. 

Ὁ ἱερεύς· Δόξα σοι, Χριστὲ ὁ Θεός, ἡ ἐλπὶς ἡμῶν, δόξα σοι. 

Ὁ ἀναγνώστης·  

Δόξα, καὶ νῦν. Κύριε, ἐλέησον γ´. Πάτερ 

Άγιε Εὐλόγησον. 
Καὶ μετὰ τοῦτο ὁ ἱερεὺς τὴν ἀπόλυσιν διαλογικῶς· 

Ὁ ἀναστὰς ἐκ νεκρῶν Χριστὸς ὁ ἀληθινὸς Θεὸς ἡμῶν, ταῖς πρεσβεί-

αις τῆς παναχράντου καὶ παναμώμου ἁγίας αὐτοῦ μητρός· δυνάμει τοῦ 

τιμίου καὶ ζωοποιοῦ σταυροῦ· προστασίαις τῶν τιμίων ἐπουρανίων δυ-

νάμεων ἀσωμάτων· ἱκεσίαις τοῦ τιμίου καὶ ἐνδόξου προφήτου, προδρό-

μου καὶ βαπτιστοῦ Ἰωάννου· τῶν ἁγίων, ἐνδόξων καὶ πανευφήμων ἀ-

ποστόλων· τῶν ἁγίων, ἐνδόξων καὶ καλλινίκων μαρτύρων· τῶν ὁσίων 

καὶ θεοφόρων πατέρων ἡμῶν· (τοῦ ἁγίου τοῦ ναοῦ)· τῶν ἁγίων καὶ 

δικαίων θεοπατόρων Ἰωακεὶμ καὶ Ἄννης· τοῦ ἁγίου (τῆς ἡμέρας), καὶ 

πάντων τῶν ἁγίων, ἐλεήσαι καὶ σώσαι ἡμᾶς ὡς ἀγαθὸς καὶ φιλάνθρω-

πος. 

Καὶ ὁ ἱερεὺς στραφεὶς πρὸς τὴν εἰκόνα τοῦ Χριστοῦ, καὶ ποιῶν 

τὸ σημεῖον τοῦ τιμίου Σταυροῦ μεθ᾿ ὑποκλίσεως, κατακλείει διὰ τοῦ·  

Δι᾿ εὐχῶν τῶν ἁγίων πατέρων ἡμῶν, Κύριε Ἰησοῦ 

Χριστὲ ὁ Θεός, ἐλέησον ἡμᾶς. 

Ὁ χορὸς καὶ σύμπας ὁ λαός· Ἀμήν. 

Ζῆ Κύριος ὁ Θεός ὁ Παντοκράτωρ! 


